巢 南 轶 诗
湘江骋望  壬子
泬寥天气独登楼，雁阵惊寒逼九秋。

山翠沉沉迷远岫，沧波隐隐接长洲。

漫吟橘颂怜湘客，任岌南冠忆楚囚。

我亦频年忧汉室，栖迟江上待谁谋。

过萧氏新居  戊午
海上神山讵渺茫，   飚轮遄发趁清狂。

孤忠绝岛怀先烈[注]， 姹女高丘得众芳。

贤主喜逢萧颖士，（意诚）知音还仗蔡中郎。（润卿）
一尊风雨秋灯夜，   选体同薰班马香。

注：指文文山祠。

留潮阳萧氏宅值飓发不得还杂成四绝

（一）

木落寒砧向晚秋，悲风遥发海西头。

刀环莫赋征人老，惆怅狂澜尽日流。

（二）

海上年年震鼓鼙，中原愁望滞轮蹄。

遥知此夕深闺里，制罢征袍泪眼迷。

（三）

裙屐招邀过选楼，挥毫得句尽风流。

主人喜事客豪宕，饮尽葡萄不尽愁。

（四）

缟紵联欢要有因，德星何异集荀陈。

八龙誉美三姝媚[注]，省识齐梁世泽新。

注：意诚有八男子三女子。
潮 阳 归 舟

浪花低处海寒平，转眼归帆路几程。

独倚危栏凝望久，泠然浑似御风行。

十年前事未能忘，一语惊人网四张。

却笑狂言偏幸中，北廷哀诏正仓皇。

题天梅风木图

展卷难禁泪满裾，知君心事略侔予。

春风三月清明节，惆怅天南话墓庐。

（轶诗原稿墨迹见书前插页）

